Antur yr Actau


Does dim angen rhoi act ymlaen!
Actau pennod 5, adnod 1-11
Ysgwn i beth wnaeth i Ananias a’i wraig Saffeira ddweud celwydd am yr arian roedden nhw wedi ei gael wrth werthu peth o’u heiddo?  Doedd dim angen iddyn nhw ddweud celwydd o gwbl – doedd y Cristnogion cyntaf ddim yn cael eu gorfodi i werthu eiddo a rhoi eu holl arian at yr achos.  Rhoi yn ôl eu gallu ac yn ôl yr angen, dyna oedd yn digwydd.  Ac os nad oedd y cwpl yma’n gallu rhoi’r arian gawson nhw i gyd, yna’r cwbl oedd rhaid ei wneud oedd dweud hynny.  Ond fe benderfynon nhw ddweud celwydd – wrth eu ffrindiau, wrth yr apostolion, ac yn fwy na dim, wrth Dduw (Ysbryd Glân).  Ac mae hynny’n seriws – edrycha beth ddigwyddodd i’r ddau pan sylweddolon nhw beth oedden nhw wedi ei wneud!  
Efallai fod nhw’n genfigennus o’r sylw gafodd Barnabas ar ôl gwerthu ei dir a rhoi’r arian i’r apostolion.  Roedden nhw am i bobl edrych arnyn nhw a meddwl pa mor hael oedden nhw.  Ond gwneud pethau da er mwyn i bobl ganmol Duw – dyna ydy gwaith pob Cristion.

Mathew 5 adnod 16 Dyna sut dylai’ch golau chi ddisgleirio, er mwyn i bobl foli'ch Tad yn y nefoedd wrth weld y pethau da dych chi’n eu gwneud.

Fe wnaeth Ananias a Saffeira roi act ymlaen o flaen pawb, heb sylweddoli bod nhw hefyd yn rhoi act ymlaen o flaen Duw. Ond mae Duw yn gwybod y gwir amdanon ni.  Does dim angen actio o flaen Duw – mae o’n ein derbyn ni fel rydyn ni.  Mae Duw, yn Iesu, yn caru ni hyd yn oed yn ein pechod!  Byddai wedi bod yn well i’r cwpl yma fod yn hollol onest gyda Duw – ac mae hynny’n wir amdanon ni hefyd.  Does dim pwynt i ni actio bod yn Gristnogion. Os dyn ni ddim yn siŵr beth dyn ni’n ei gredu, waeth i ni gyfaddef hynny ddim, ac wedyn bydd Duw yn gallu’n helpu ni i symud ymlaen o ran ein ffydd.  Does dim pwynt trio byw celwydd.

 Wyt ti wedi darllen y Da Vinci Code eto?  Neu wedi gweld y ffilm?  Roedd y ffuglen hwn wedi creu llawer o ddiddordeb – ac wedi gwneud i rai pobl gredu fod yr Eglwys Gristnogol wedi trio cuddio (cover up / conspiracy ydy’r ymadrodd dwi’n meddwl!) rhai ffeithiau am Iesu a’i ddilynwyr.  Wel, dydy Dr Luc, awdur llyfr yr Actau, ddim am guddio dim oddi wrth ei ddarllenwyr yn fan yma. Mae o’n dweud y gwir yn blaen – bod hyd yn oed pobl sy’n credu yn Iesu (mae’n rhaid fod Ananias a Saffeira wedi gwneud proffes cyn dod yn rhan o’r gymdeithas Gristnogol) yn methu, ac yn gwneud pethau na ddylen nhw ddim.  
Dydy’r eglwys Gristnogol ddim yn llawn o bobl berffaith – ac mae hynny’n gysur mawr i mi!!

[image: image1.png]beibl.net



Catrin Roberts

[image: image1.png]